
臣某言。伏奉今月日制書，以臣職理粗進，加正議大夫。朝命遠臨，天慈曲被，感戴殊

造，震驚失圖，臣某中謝。臣出自書生，謬分旌鉞，拙直無援，孤貞少徒。雖封域乂安，

恭憑理化；而消塵靡效，實懼素飧。屬瘴癘為災，私門多釁，愧無烈士之死誌，而有犬

馬之貪生，輒狀表章，陳乞骸骨。遇陛下寬一戮之責，起將廢之魂，因請退之誠，增進

秩之典，宸光獨照，枯朽頓榮。況堯舜在上，蒸人自理；日月既出，爝火何光？加以無

左右之容，無龔、黃之政，猥蒙天地之德，載於金玉之音。是則陛下切思理之心，以風

海內，而臣受分憂之寄，謬竊寵榮。成命已行，不敢固讓，受恩益厚，期於殺身。無任

感戴屏營之至。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

